
聖人出

作者：劉基　元末明初

本作品收錄於《列朝詩集/甲前01》和《劉基集/10卷》

聖人出，臨萬方，赤若白日登扶桑。

陰靈韜精星滅芒，群氛辟易歸大荒。

晻曖寒谷熙春陽，枯根發茁暢幽藏。

潛魚躍波谷鳥翔，花明草暖青天長。

青天長，聖人壽，北斗軒轅調氣候。

北辰中居環列宿，八風應律九歌奏，圓方交格神靈輳。

聖人出，陽道開。億萬年，歌康哉。

此作品在全世界都属于公有领域，因为作者逝世已经超过100年，且作品于1931年1月1日

之前出版。

